1717 Viðauki Fitjaannáls: Vetur góður. Vorið hart. Sumarið vott og ónýttust mjög hey. ... Hafís kom seint fyrir norðan. Í Septembri eldur uppi í austurjöklum, svo að 17. Septembris dreif í Þingeyjarþingi sand og ösku í miðjan legg, með hræðilegu myrkri, svo menn sáu ekki handa sinna skil um miðdegið sjálft, með skelfilegum stórbrestum; tók fyrir haga og heyskap; náði þetta hingað í Eyjafjörð. Hér kom stórfellir hesta og hrossa í þeirri sýslu veturin eptir. 

Hestsannáll: Vetur í meðallagi. ... Vorið með sífelldum gnæðingum, frosti og grasleysi. Sumarið vætusamt; komu snjóar, svo af tók nautjörð. Skemmdust hey allvíðast um land, náðust um veturnætur; gerði þá veðuráttu væga allt til sólstaðna. 

Hvammsannáll: Vetur góður. Harðnaði með páskum, og ei síður með sumrinu. Gengu norðaustan fjúk og renningur í krossmessuviku. Reið eg á ís frá Arnarstöðum að Kongsbakka, item yfir Kolgrafafjörð, nokkuð innan Kolgrafir og undir Eiðsstapa.   

Mælifellsannáll: Vetur góður til miðgóu. ... Aflalítið syðra og hörð veðurátta frá miðgóu, en vorið kalt og gróðurlítið. ... Í septembri féll mikill sandur í norðursveitum og mest í Þingeyjarþingi, og líka nokkur í Vaðlaþingi, allt vestur í Hörgárdal, svo hestum varð burt að koma... Hindraði þessi sandur mjög heyskap í Fnjóskadal og Reykjadal. 

Vallaannáll: Kuldaveður vestan með snjó nýársdag. Veturinn upp þaðan því harðari og grimmari hvarvetna, sem meir leið fram, með snjóum, stórviðrum og jarðbönnum allt til sumarmála. ... Vorið frá sumarmálum líkt vetrinum með snjóum og jarðbönnum til þess mánuður var af sumri; kom þá hláka, svo upp tók nokkurn veginn, en brá þó brátt aptur til kulda og stórviðra, sem héldust allt vorið, svo lítt varð um gróða og grasvöxt, og skipti ekki um alvarlega fyr en í miðsumarsviku; varð þó eigi að heldur vöxtur á grasinu framar en sem minnst mátti.  .... Miðvikudag hinn næsta eptir fardaga [þ.e. 9. júní] var stórviðri mikið af austri með stormi og sjávargangi. Varð þá skipskaði í lendingu á Höfðaströnd, skammt frá Hofsós, og drukknuðu 5 menn, en 2 komust af. Þá brotnaði og dugga sú við klappirnar þar útfrá ósinum, er Eyvindur Jónsson hafði smíðað nokkrum árum áður. ... Sumarið frá alþingi allstirt og báglegt til veðuráttu með vætum og vindum optast nær. Varð því heyskapur í minnsta lagi víðast og þeigi betri nýtingin. En þó varð sá hlutur til norðanlands, er umfram hitt gerði hindrun heyskapnum, einkanlega í Þingeyjarþingi, sem var hið mikla sandfall, er þar kom í regni af austri hið fyrsta sinn miðvikudaginn fimmtánda í sumri [þ.e. 4. ág.], og gekk öðru hverju upp þaðan, þá vott var austan. Náði það um alla téða sýslu, og svo til Eyjafjarðar og allt í Svarfaðardal, en eigi lengra vestur. Kom það sandfall úr jökli þeim, er Jökulsá í Öxarfirði rennur úr, er menn sögðu grafinn hið neðra af ánni. Og fylgdi því eldgangur úr jöklinum, en þó eigi alltjaftn eins mikill. Varð svo mikið sandfall allvíða, að huldi gras á völlum og í úthaga og náði í skóvarp, og svo mikill bagi á slættinum, að 5 menn náðu varla dagslætti með dægri. Var og greint, að sandinn hefði borið allt í Hérað og fjörðu austur. ... Haustið  líkt sumrinu og engu betra til veðuráttu, með stórviðrum og snjóáföllum, allt til veturnátta. Næsta dag eptir krossmessu, sem var miðvikudagur [þ.e. 15. sept.] var veður kyrt og þurt öndvert daginn, en er af var miðdegi tók veðrið að versna og gerði regn mikið, er leið að kveldinu, af austri, með myrkri miklu. Kom þá enn sandfallið í regni þessu með dunum og eldgangi, er sást og heyrðist allt það kveld og langt á nótt fram, allt vestur á Upsaströnd við Svarfaðardal, en svo mikið var um fyrir norðan Vöðlaheiði, að mönnum ógnaði og fengu skelk af allvíða. Kom þar eptir snjór, ekki lítill, en svo hafði rignt sandinum þá nótt á Upsaströnd, að honum mátti sópa með hendi sér af fiskispyrðum í hjalli tveim dögum síðar, kom þé eigi framar sndfallið það sem eptir var haustsins. .... Vetur til jóla góður víðast með hægri veðuráttu. Hart frost með snjó jólanóttina og birtu af tungli hálfskertu, og stopult upp þaðan með fjúkhríðum til nýársdags. 

